
KOMISIONI I KONKURRENCËS 

 

 

VENDIM 

Nr. 595, Datë 19.02.2019   

“Për mos klasifikimin si përqendrim të njoftimit mbi përftimin e kontrollit të 

shoqërisë InfoSoft Business Solutions SHPK.” 

 

Komisioni i Konkurrencës me pjesëmarrjen e: 

 

     

 

 

Në mbledhjen e tij të datës  19 . 02 . 2019, shqyrtoi çështjen me: 

Objekti: Njoftimi mbi transaksionin e realizuar nëpërmjet përftimit të 

kontrollit të shoqërisë InfoSoft Business Solutions SHPK nga 

Z.Luan Leka. 

 

Baza Ligjore: Nenet 2, 10-12, neni 24, germa d, dhe nenet 53-64 të Ligjit Nr. 

9121, datë 28.07.2003 “Për Mbrojtjen e Konkurrencës”, i 

ndryshuar. Rregullorja “Për zbatimin e procedurave të përqendrimit 

të ndërmarrjeve”, Udhëzimi “Për formën e njoftimit të 

përqendrimit” dhe formulari i njoftimit të përqendrimit”.  

 

Komisioni i Konkurrencës, pas shqyrtimit të relacionit të Sekretarit të Përgjithshëm 

si dhe raportit të Drejtorisë së Analizës dhe Metodologjisë së Tregjeve, mbi njoftimin 

e përqendrimit të realizuar nëpërmjet përftimit të kontrollit të shoqërisë InfoSoft 

Business Solutions  SHPK nga Z.Luan Leka; 

 

 

VËREN SE : 

 

Procedura dhe Transaksioni   

Autoriteti i Konkurrencës është njoftuar në lidhje me nënshkrimin e dokumentit 

“Kontratë për shitjen e kuotës” të shoqërisë InfoSoft Business Solutions SHPK nga 

shoqëria Investment Joti-Infosoft Group” SH.P.K, Tag Engineering SHPK dhe Z.Bledar 

Dhima  tek blerësi Z.Luan Leka. 

Znj. Juliana LATIFI Kryetar 

Z. Eduard YPI Zv/Kryetar 

Znj. Leida MATJA Anëtar 

Znj. Adriana BERBERI Anëtar 

Z. Helidon BUSHATI Anëtar 

Blerësi: Z. Luan Leka, është shtetas shqiptar, pjesëmarrës në kapitalin e shoqërive [...] 

SHPK (XX % e kuotave), [...]SHPK (XX % e kuotave), [...]SHPK ( XX % e kuotave), 

[...]Konstruksion SHPK(XX % e kuotave), [...]SHPK(XX % e kuotave), [...]SHPK (XX 

% e kuotave) dhe [...]SHPK(XX % e kuotave), të cilat ushtrojnë aktivitete në fusha të tilla 

si: prodhim, rritje, shndërrim, tregtim i produkteve të ndryshme ushqimore, menaxhim, 

blerje, marrje me qira, ndërtim, dhënie me qira ose menaxhim, shitjen e aktiviteteve 

tregtare me shumicë apo me pakicë dhe të veprave e strukturave që kanë lidhje me këto 

aktivitete, drejtimin e veprimtarive tregtare me pakicë në bashkëpunim edhe me shoqëritë 

e tjera franchising dhe furnizimin, import–eksport të mallrave të ndryshme që do të jenë 

objekt i aktivitetit tregtar etj. Hapjen dhe drejtimin e “Agjencive Doganore” në të gjithë 

territorin e Shqipërisë për kryerjen e çdo praktike doganore, prodhimin, vetë në formë të 

asociuar, ose në ortakëri me shoqata ose shoqëri të tjera, të produkteve ushqimore dhe jo-

ushqimore me destinacion rishitjen në pikat e veta të shitjes ose të shoqërive ortake ose 

të kontrolluara prej saj si dhe /ose për eksportim; veprimtari në fushën e ndërtimit, 

prodhimin dhe ambalazhim të ujit në burim apo vende të tjera, prodhimin, ambalazhimin 

si dhe tregtimin me shumicë dhe pakicë të pijeve të tjera apo të produkteve të ndryshme 

etj. 

Shitësit:  

-   Investment Joti-InfoSoft Group SHPK, shoqëri me objekt të aktivitetit pjesëmarrje në 

shoqëri si dhe në borde drejtuese të shoqërive; konsulencë në menaxhim dhe administrim 

biznesi; menaxhim i shoqërive tregtare, veprimtari të blerjes, shitjes dhe qeradhënies, të 

pasurive të luajtshme dhe të paluajtshme; konsulencë financiare, kontabiliteti, auditimi si 

dhe tatimore; shërbime dhe zhvillime të programeve të teknologjisë informative; 

veprimtari dhe shërbime të ndryshme publiciteti, reklamim dhe promocion; transport 

mallrash për vete dhe të tretë, etj.  

-  Tag Engineering SHPK, shoqëri  me objekt të aktivitetit pjesëmarrje në shoqëri të tjera 

si dhe në organe drejtuese të këtyre shoqërive;  konsulencë në menaxhim dhe administrim 

biznesi, menaxhim i shoqërive tregtare; veprimtari të blerjes, shitjes dhe qiradhënies së 

pasurive të luajtshme dhe të paluajtshme; konsulencë financiare , kontabiliteti, auditimi 

si dhe tatimore; shërbime dhe zhvillime të programeve të teknologjisë informative, etj.  

-  Z. Bledar Dhima, shtetas shqiptar, zotërues i 10% të kapitalit të regjistruar të shoqërisë 

InfoSoft  Business Solutions SHPK. 

Shoqëria target:  InfoSoft Business Solutions SHPK. Veprimtaria e kësaj shoqërie lidhet 

kryesisht me projektim, modelim, prodhim, implementim dhe testim software, shitje 

license software dhe shërbimeve përkatëse të lidhura me to; dhënia me qera e software-

ve; shërbime të adoptimit dhe përshtatjes së softwareve; shërbime mirëmbajtje të 

teknologjisë së informacionit; shërbime të konsulencës teknike në fushën e teknologjisë 

së informacionit; shërbime trajnimi dhe edukimi në fushën e teknologjisë së 

informacionit; shërbime të menaxhimit të projekteve në fushën e teknologjisë së 

informacionit dhe komunikimit; shërbime të përpunimit të të dhënave; shërbime të 

hostimit të bazave të të dhënave dhe të dhënave përkatëse. Qendër e formimit profesional 

për implementim Microsoft Dynamics Nav. 

Shoqëria InfoSoft Business Solutions SHPK zotërohet nga shoqëria Investment Joti - 

Infosoft Group SHPK në masën 70%, shoqëria TAG Engineering SHPK në masën 20% 

dhe Z. Bledar Dhima në masën 10%. 

Me nënshkrimin e dokumentit “Kontratë për shitjen e kuotës” mes ortakëve të shoqërisë 

Investment Joti-Infosoft Group” SH.P.K, Tag Engineering SHPK e Z.Bledar Dhima  dhe 

blerësit Z.Luan Leka, pronësia e kuotave në shitje kalon tek blerësi Z.Luan Leka në 

përputhje me kushtet dhe detyrimet e kontratës dhe shoqëria InfoSoft Business Solutions 

SHPK do të zotërohet nga ortaku i vetëm, Z. Leka në masën 100% të kapitalit të shoqërisë. 

Vlerësimi i përqendrimit  

Kontrata për shitjen e kuotës është shoqëruar me “Kontratë opsioni për shitjen e kuotës”, 

ku, sipas përcaktimeve në nenin 2 “Opsioni i blerjes dhe Opsioni i shitjes”, shitësi dhe 

blerësit pranojnë dhe bien dakord që të krijohet në favor të blerësve, një opsion (e drejtë) 

ekskluziv i blerjes dhe detyrimi i shitjes së Kuotave të Shitësit, përfshirë të gjitha të drejtat 

e lidhura me të (Opsioni Blerjes).  

Bazuar në nenin 10 të Ligjit nr. 9121/2003 “Për Mbrojtjen e Konkurrencës”, i ndryshuar, 

një përqendrim ndodh atëherë kur shkaktohet një ndryshim i qëndrueshëm në treg si 

pasojë e transaksionit. Sipas “Kontratë opsioni për shitjen e kuotës”, transaksioni i 

përftimit të kontrollit të drejtpërdrejtë nga Z. Luan Leka mbi shoqërinë InfoSoft Business 

Solutions SHPK përmes blerjes së 100 % të kuotave të saj, rezulton vetëm në një 

ndryshim të përkohshëm të kontrollit duke përcaktuar se: Opsioni i Blerjes mund të 

ushtrohet nga blerësi në çdo moment, brenda një afati kohor prej 5(pesë) vjetësh (Afati 

Opsionit). 

Sipas Udhëzimit “Mbi kontrollin e përqendrimeve ndërmjet ndërmarrjeve”, miratuar me 

Vendim të Komisionit të Konkurrencës Nr.236, datë 19.07.2012 pika 1.4 “Ndryshimi i 

kontrollit mbi baza të qëndrueshme”, periudha e parashikuar në marrëveshje duhet të jetë 

mjaftueshmërisht e gjatë për të çuar në një ndryshim të qëndrueshëm të kontrollit të 

ndërmarrjes. 

Për sa më sipër, transferimi i kuotave nga  shoqëria InfoSoft Business Solutions SHPK 

tek Z.Luan Leka përmes blerjes së 100 % të kuotave, nuk rezulton në një ndryshim të 

kontrollit me baza të qëndrueshme  për tu klasifikuar si përqendrim në bazë të nenit 10), 

pika 1, shkronja b) e Ligjit  nr. 9121/2003 “Për Mbrojtjen e Konkurrencës”, i ndryshuar. 

 

PËR KËTO ARSYE: 

Komisioni i Konkurrencës, në bazë të nenit 24, shkronja d dhe nenit 56 pika 1 të Ligjit 

Nr. 9121, datë 28.07.2003 “Për Mbrojtjen e Konkurrencës”,  i ndryshuar,  

VENDOSI: 

1. Të mos klasifikojë njoftimin mbi përftimin e kontrollit të shoqërisë InfoSoft 

Business Solutions SHPK nga Z. Luan Leka si përqendrim në zbatim të neneve 

10 dhe 12 të Ligjit Nr. 9121, datë 28.07.2003 “Për Mbrojtjen e Konkurrencës”, i 

ndryshuar. 

2. Në zbatim të nenit 4, pika 5 të Rregullores “Për përcaktimin e shpenzimeve për 

ndjekjen e procedurave pranë AK”, miratuar me Vendimin nr. 584 datë 

24.01.2019, palët në transaksion kanë detyrimin e pagesës së tarifës për ndjekjen 

e procedurës në shumën 150,000 lekë.   

 

3. Kundër këtij vendimi, mund të bëhet ankim pranë Gjykatës Administrative Tiranë 

brenda 30 ditëve nga njoftimi i vendimit. 

 

4. Ngarkohet Sekretari i Përgjithshëm për njoftimin e palëve dhe dërgimin e 

vendimit pasi të bëhet pagesa.  

          

Ky vendim hyn në fuqi menjëherë.                                                                                                                                                                                                                                                                                                                                                                                                                                                                                                                                                                                                                                    

 

KOMISIONI I KONKURRENCËS 


